
1. Անհրաժեշտությունը
	2024թ.-ի նոյեմբերի 14-ին ուժի մեջ է մտել «Սոցիալական աջակցության մասին» օրենքը, որը սահմանել է լիազորող նորմեր Աշխատանքի և սոցիալական հարցերի նախարարի հրամանների ընդունման համար: Այդ լիազորող նորմերից մեկը՝ վերը նշված օրենքի 8-րդ հոդվածի 1-ին մասի 14-րդ կետը, նախատեսում է, որ պետական լիազոր մարմինը հաստատում է երեխաներին տրամադրվող խնամքի (բացառությամբ խնամատար ընտանիքներում կամ խնամակալի կամ հոգաբարձուի ընտանիքում իրականացվող խնամքի), կյանքի դժվարին իրավիճակում հայտնված անձին կամ ընտանիքին ճաշարանի կողմից սննդի կազմակերպման, սոցիալական բնակարանային ֆոնդում կացարանով, ժամանակավոր օթևանում կացարանով ապահովման սոցիալական ծառայությունների տրամադրման նվազագույն չափորոշիչները` անկախ ծառայություն մատուցողի սեփականության ձևից, կազմակերպաիրավական տեսակից և ֆինանսավորման աղբյուրից։
 	Երեխաների խնամքի համար անհրաժեշտ պետական սոցիալական նվազագույն չափորոշիչների վերաբերյալ ներկայացված լրացումները և փոփոխությունները պայմանավորված են «Երեխայի իրավունքների մասին» ՀՀ օրենքին, ինչպես նաև «Երեխայի իրավունքների մասին» կոնվենցիային, Միավորված Ազգերի Կազմակերպության Գլխավոր ասամբլեայի 2009թ. նոյեմբերի 20-ին ընդունած` «Երեխաների այլընտրանքային խնամքի ուղեցույցներին» (այսուհետ՝ Ուղեցույց)[footnoteRef:1], ինչպես նաև Եվրոպայի Խորհրդի Նախարարների կոմիտեի CM/Rec(2005)5 հանձնարարականն անդամ-պետություններին` հաստատություններում ապրող երեխաների իրավունքների վերաբերյալ[footnoteRef:2] և մի շարք այլ փաստաթղթերին համապատասխանեցնելու անհրաժեշտությամբ: Ուսումնասիրվել է նաև այլ երկրների փորձը` այլընտրանքային խնամքի հաստատությունների համար սահմանված չափորոշիչները[footnoteRef:3]:    [1:  Տե՛ս` https://digitallibrary.un.org/record/673583?ln=en :]  [2:  Տե՛ս` https://search.coe.int/cm/Pages/result_details.aspx?ObjectID=09000016805daac2 : ]  [3:  Տե՛ս` Moving Forward: Implementing the “Guidelines for the Alternative Care of Children’ (CELIS, ISS, UNICEF, Oak Foundation, SOS Children’s Villages), National Standards for Children’s Residential Centres (Dublin), Quality for Children Standards for Out-of-Home Child Care in Europe (IFCO, SOS Children’s Villages, FICE), Policies and Procedures for Children’s Residential Centres (HSE Dublin North East), Raising the Standards: Quality childcare provision in East and Central Africa (Save the Children), Children’s Homes: National Minimum Standards, Children’s Home Regulations (UK), Постановление Правительства Российской Федерации от 24.05.2014 г. № 481 “О деятельности организаций для детей-сирот и детей, оставшихся без попечения родителей, и об устройстве в них детей, оставшихся без попечения родителей”, Постановление от 12 Марта 2008 Г. N 165/7 об Утверждении порядка выплаты ежемесячных денежных средств на личные расходы детям-сиротам и детям, оставшимся без попечения родителей, а также лицам из числа детей-сирот и детей, оставшихся без попечения родителей և այլն: 

] 

	Ուղեցույցով սահմանված այլընտրանքային խնամքի կազմակերպման հատուկ պահանջները միտված են խթանելու այլընտրանքային խնամքի հաստատություններում գտնվող երեխաների իրավունքների պաշտպանությունը և բարելավելու երեխաների կյանքը: Մասնավորապես, դիտարկելով հաստատությունում երեխայի խնամքը որպես այլընտրանքային խնամքի ծայրահեղ և ժամանակավոր միջոց, հաստատությունում պետք է ստեղծվեն այնպիսի պայմաններ երեխաների խնամքն ու դաստիարակությունը կազմակերպելու համար, որոնք բխում են երեխայի լավագույն շահերից, զերծ են խտրականությունից, ապահովում են նրա բնականոն ֆիզիկական և հոգեկան զարգացումը, ապահովում են նրա պահանջմունքների բավարարումը, և ստեղծում են նախապայմաններ երեխայի՝ ինքնուրույն կյանք վարելու համար:

2. Ընթացիկ իրավիճակը և խնդիրները
 	Թեև այլընտրանքային խնամքի բարեփոխումների հիմնական նպատակն է երեխաների խնամք և պաշտպանություն իրականացնող շուրջօրյա հաստատություններում տեղավորված երեխաների թիվը նվազագույնի հասցնելը` ընտանիքներին տրամադրելով համապատասխան օգնություն և աջակցություն և զարգացնելով ընտանիքահեն այլընտրանքային խնամքի տեսակները, այնուամենայնիվ, կան որոշակի իրավիճակներ, երբ չկա այլ իրագործելի տարբերակ, քան երեխային բնակչության սոցիալական պաշտպանության հաստատություն տեղավորելը: Հետևաբար, գոյություն ունեցող հաստատությունները պետք է բարելավվեն այնպես, որ լիարժեքորեն պաշտպանվեն երեխայի իրավունքները` համաձայն «Երեխայի իրավունքների մասին» կոնվենցիայի: 
Կոնվենցիայում որպես հիմնական սկզբունքներից մեկը շեշտադրվել է երեխաների խնամք և պաշտպանություն իրականացնող հաստատությունների բարձր որակի պահպանման ապահովումը: Կոնվենցիայի 3-րդ հոդվածի 3-րդ կետով սահմանվում է, որ «Մասնակից պետություններն ապահովում են երեխաների խնամք և պաշտպանություն իրականացնող հաստատությունների, ծառայությունների և մարմինների համապատասխանությունն իրավասու մարմինների կողմից սահմանված չափանիշներին, մասնավորապես, անվտանգության և առողջապահության բնագավառներում, դրանց անձնակազմի թվաքանակի և պիտանիության սահմանման իմաստով:»
Անկախ այն հանգամանքից, երեխաներն ապրում են կենսաբանական ընտանիքում, թե բնակչության սոցիալական պաշտպանության հաստատությունում կամ խնամատար ընտանիքում և անկախ երեխաների սոցիալական ծագումից, առողջական վիճակից կամ այլ հանգամանքներից, երեխաներն ունեն հավասար իրավունքներ: Համապատասխանաբար, պետությունը և իրավասու մարմինները պարտավոր են ստեղծել անհրաժեշտ պայմաններ և առավելագույն հասանելի միջոցներով պաշտպանեն երեխայի կյանքի, զարգացման, առողջության պահպանման համար անհրաժեշտ կենսապայմաններ ունենալու իրավունքները: 

3․ Կարգավորման նպատակը և բնույթը
	Նախագծով նախատեսվում են կարգավորումներ համապատասխանեցնելու սահմանված չափորոշիչները ներպետական և միջազգային օրենսդրությանն ու Ուղեցույցին, հատկապես, երեխայի սննդի և ջրի, հագուստի, տարածքի և անձնակազմի ընտրության հարցերում: 
Մասնավորապես Նախագծում ամրագրված նվազագույն չափորոշիչները սահմանում են երեխաներին տրամադրվող սննդի տեսականու, սահմանաչափերի, կալորիականության, հաճախականության և որակի նվազագույն պահանջները, երեխաներին տրամադրվող հագուստի և կոշկեղենի, հիգիենայի և անձնական օգտագործման պարագաների, ծառայություն մատուցող կազմակերպության տարածքի, կահույքի և անձնակազմի նկատմամբ սահմանաչափերը, նորմերը և նվազագույն պահանջները:
Նախագծով երեխաներին տրամադրվող խնամքի ծառայության չափորոշիչները ներկայացվել են ըստ խնամքի տեսակի. 
1) ցերեկային կենտրոնում,
2) բնակչության սոցիալական պաշտպանության հաստատությունում,
3) ընտանեկան միջավայրին մոտ խնամք տրամադրող կազմակերպությունում։ 
Ներկայացված չափորոշիչները հանդիսանում են միջազգայնորեն ընդունված ուսումնասիրությունների արդյունք, և ձևավորվել են ոչ միայն հաշվի առնելով այդ փորձը, այլ նաև ներպետական օրենսդրությունը, մասնավորապես՝ 
1) երեխաներին տրամադրվող սննդի չափորոշիչների սահմանման համար հիմք են հանդիսացել Առողջապահության նախարարի 2014 թվականի  հունիսի 6-ի N 32-Ն և 2025 թվականի մայիսի 5-ի N 41-Ն  հրամանները, 
2) երեխաներին տրամադրվող հագուստի և կոշկեղենի, հիգիենայի պարագաների և անձնական օգտագործման պարագաների նվազագույն չափորոշիչները սահմանվել են հիմք ընդունելով Առողջապահության նախարարի 2014 թվականի հուլիսի 3-ի N 47-Ն, և 2024 թվականի փետրվարի 12-ի N 50-Ն, ինչպես նաև Կրթության գիտության, մշակույթի և սպորտի նախարարի 2017 թվականի ապրիլի 13-ի N370-Լ հրամանների պահանջները, 
3) երեխաներին խնամքի ծառայություն մատուցող կենտրոնների, հաստատությունների կամ կազմակերպությունների (այսուհետ՝ խնամք տրամադրող) տեղադիրքին, հողամասի, տարածքի, բնակելի շենքերի և այլ շինությունների սենքերի կառուցվածքին, գույքին, սարքավորումներին, օդի ջերմային ռեժիմին, բնական և արհեստական լուսավորությանը, ջրամատակարարմանը և կեղտաջրերի հեռացմանը, երեխաների ռեժիմին, բժշկական օգնության և սպասարկման կազմակերպմանը, կազմակերպության պահպանման և սանիտարական վիճակին ներկայացվող սանիտարահամաճարակաբանական և հիգիենիկ պահանջները, ինչպես նաև անձնակազմի ծանրաբեռնվածությունը սահմանվել են ուղղորդվելով Առողջապահության նախարարի  2024 թվականի փետրվարի 12-ի  N 50-Ն  և 2017 թվականի մարտի 28-ի N 12-Ն, ինչպես նաև Քաղաքաշինության կոմիտեի նախագահի 2020 թվականի դեկտեմբերի 10-ի թիվ 95-Ն և 2022 թվականի հոկտեմբերի 3-ի թիվ 25-Ն հրամաններով,
4) խնամք տրամադրողի տարածքի հաշվարկային տարողունակությունը (տեղերի քանակը խմբերում) սահմանվում է համաձայն Քաղաքաշինության կոմիտեի նախագահի 2020 թվականի դեկտեմբերի 10-ի թիվ 95-Ն և Կրթության, գիտության, մշակույթի և սպորտի նախարարի 2021 թվականի հոկտեմբերի 11-ի թիվ 76-Ն հրամանների,
5) խնամք տրամադրողի մոտ աղմուկի և թրթռման (վիբրացիայի) թույլատրելի մակարդակներին ներկայացվող պահանջները սահմանվում են համաձայն Առողջապահության նախարարի 2002 թվականի մարտի 6-ի թիվ 138 և 2006 թվականի մայիսի 17-ի թիվ 533-Ն  հրամանների,
6) խնամք տրամադրողի բնական կամ արհեստական լուսավորությանը, ջրամատակարարմանը, կոյուղուն,  ջեռուցմանը, հովացմանը, օդափոխությանը և օդորակմանը ներկայացվող պահանջները սահմանվում են նաև համաձայն Քաղաքաշինության կոմիտեի նախագահի 2020 թվականի դեկտեմբերի 10-ի թիվ 95-Ն և 2022 թվականի հոկտեմբերի 3-ի թիվ 25-Ն հրամանների,
7) անձնակազմի նկատմամբ պահանջները սահմանվում են ուղղորդվելով Կառավարության 2015 թվականի հոկտեմբերի 29-ի N 1292-Ն  և  2023 թվականի  փետրվարի 16-ի N 216-Ն որոշումներով:
Հարկ է նշել, որ նախագծով ներկայացված չափորոշիչները նվազագույն են, ինչը նշանակում է, որ խնամք տրամադրողները կարող են կիրառել այլ չափորոշիչներ, որոնք քանակական կամ որակական ցուցանիշներով կարող են լինել բացառապես ավելին, քան առաջարկվող չափորոշիչներն այն դեպքում, երբ դա բխում է երեխայի լավագույն շահերից: 
Այսպիսով՝ Նախագծով առաջարկվում է հաստատել երեխաներին տրամադրվող սննդի տեսականու, սահմանաչափերի, կալորիականության, հաճախականության և որակի նվազագույն պահանջները, երեխաներին տրամադրվող հագուստի և կոշկեղենի, հիգիենայի և անձնական օգտագործման պարագաների, ծառայություն մատուցող կազմակերպության տարածքի, կահույքի և անձնակազմի նկատմամբ սահմանաչափերը, նորմերը և նվազագույն պահանջները: Այդ պահանջները համապատասխանելու են երեխաների սեռատարիքային կարիքներին, բխելու են նրանց լավագույն շահերից, ապահովելու են նրանց զարգացումը:

4. Ակնկալվող արդյունքը 
Նախագծի ընդունմամբ ակնկալվում է գործող նվազագույն չափորոշիչները համապատասխանեցնել «Երեխայի իրավունքների մասին» ՀՀ օրենքին, ինչպես նաև «Երեխայի իրավունքների մասին» կոնվենցիային, ինչպես նաև «Երեխաների այլընտրանքային խնամքի ուղեցույցով» սահմանված չափորոշիչներին, ինչի արդյունքում ակնկալվում է ՝ կյանքի դժվարին իրավիճակում հայտնված երեխաների իրավունքների իրացման համար ավելի նպաստավոր պայմանների ստեղծում և երեխաների խնամք և պաշտպանություն իրականացնող հաստատությունների բարձր որակի ապահովում՝ կարգավորելով երեխաներին տրամադրվող սննդի տեսականու, սահմանաչափերի, կալորիականության, հաճախականության և որակի նվազագույն պահանջները, երեխաներին տրամադրվող հագուստի և կոշկեղենի, հիգիենայի և անձնական օգտագործման պարագաների, ծառայություն մատուցող կազմակերպության տարածքի, կահույքի և անձնակազմի նկատմամբ սահմանաչափերը, նորմերը և նվազագույն պահանջները:

5. Նախագծի մշակման գործընթացում ներգրավված ինստիտուտները և անձիք
Նախագիծը մշակվել է Աշխատանքի և սոցիալական հարցերի նախարարության կողմից՝ ՄԱԿ-ի մանկական հիմնադրամի փորձագիտական աջակցությամբ։

6․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին
Նախագծի ընդունման արդյունքում կառաջանա լրացուցիչ ֆինանսական միջոցների անհրաժեշտություն՝ ընդհանուր 1,654,950 հազար ՀՀ դրամի չափով, որը բաղկացած է հետևյալ ծախսերի ուղղություններից՝
· 19,767.8 հազար ՀՀ դրամով կավելանան 910 շահառուի սննդի վրա ուղղվող ծախսերը,
· 100,646.0 հազար ՀՀ դրամով կավելանան 710 շահառուի հագուստի և հանդերձանքի ապահովման ծախսերը,
· 24,243.6 հազար ՀՀ դրամով կավելանան 710 շահառուի հիգիենայի պարագաների և մաքրիչ նյութերի ապահովման ծախսերը,
· իսկ 1,510,292.6 հազար ՀՀ դրամով կավելանա 1310 շահառուի որակյալ խնամքը ապահովելու նպատակով 1582 հաստիքային միավորի (գործող չափորոշիչների համեմատությամբ 492 հաստիքային միավորով ավել) աշխատանքային ֆոնդին ուղղվող ծախսերը։

7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
	Նախագիծը բխում է «Հայաստանի վերափոխման ռազմավարություն 2050» ռազմավարական փաստաթղթի 04 մեգանպատակից՝ հաշվի առնելով այն հանգամանքը, որ արդյունավետ չափորոշիչների ներդրման միջոցով ապահովվում է պետական լիարժեք հոգածություն կյանքի դժվարին իրավիճակում հայտնված երեխաներին, սոցիալիզացիայի համար նպաստավոր պայմանների ստեղծում, բռնությունից, թրաֆիքինգից, բուլինգից երեխաների պաշտպանված լինելու երաշխիքների ապահովում։ 
Նախագծի ընդունումը բխում է ՀՀ վարչապետի 2025 թվականի հունվարի 20-ի «Սոցիալական աջակցության մասին» օրենքի կիրարկումն ապահովող միջոցառումների ցանկը հաստատելու մասին» N 47-Ա որոշման հավելվածի 19-րդ կետից:

